
Боныхъёд Gismeteo-йы бёрёггёнёнтём гёсгё, 30 сентябры ранёй-рётты уардзён. 
Уёлдёфы температурё – 12-16 градусы хъарм. 

Боны дёргъ — 11,47 Хурыскаст — 05,57
Хурныгуылд — 17,44

Валютёйы аргъ Доллар — 84,91
Евро — 96,05 12 +

ХИЦАУАДЁЙ
Ёххуысы мадзёлттё куыстуёттён

НЕ 'МБЁСТЁГТЁ
Мысосты цардвёндаг

СПОРТИВОН ФИДИУЁГ
Къахкъухёй хёст 

Àðãú 10 ñîìû

Ö¸éóò, ¸ôñûì¸ðòàó, ðàтò¸ì í¸ êúóõò¸
Àáîí ê¸ð¸äçèì¸, Èðû ë¸ïïóò¸!..

Ö¸ãàò Èðûñòîíû ðåñïóáëèêîí àä¸ìîí ãàçåò
Ðåñïóáëèêàíñêàÿ íàðîäíàÿ ãàçåòà Ñåâåðíîé Îñåòèè

Дзырды фарн
Хорз – ныфсдёттёг,

ёвзёр – ныфссёттёг

                                       ЁМБИСОНД

 Уёлдёр ахуыргёнёндётты  

Испайнаг ёвзагыл – Къоста
Знон Дзёуджыхъёуы, Цёгат Ирыстоны паддзахадон университеты кадджын 

уавёры ирон литературёйы бындурёвёрёг Хетёгкаты Къостайы ёмдзёвгё-
ты фыццаг ёмбырдгондимё испайнаг ёвзагыл базонгё кодтой мадзалмё ёрба-
цёуёг адёмы. Ахайдтой дзы РЦИ-Аланийы Парламенты сёрдар ТУСКЪАТЫ 
Таймураз, республикёйы Сёргълёууёг ёмё Хицауады Администрацийы разамонё-
джы хёдивёг БИАСТЫ Игорь, Уёрёсейы Мидхъуыддёгты министрады минёвар Цё-
гат Ирыстоны МАМИАТЫ Багир, Колумбийы Республикёйы Уёрёсейы Федерацийы 
минёварады фыццаг нымёрдар ХЪУЫССЁТЫ Азёмёт ёмё ёндёр бёрнон уазджытё. 

ЮНЕСКО-йы залы бадёг 
адём уёлдай ёхсызгонёй 
сёмбёлдысты испайнаг 
драматург ёмё фыссёг, 
профессор Рубен Дарио 
Флорес Арсилайыл. Йё 
иузёрдион бакуыстёй ныр 
нё номдзыд Къостайы по-
этикон бынтё райхъуыс-
дзысты испайнаг ёвзагыл 
дёр. 

– Диссаджы бёстё у 
Уёрёсе. Фадат дётты, 
ёнусты дёргъы дзы хё-
ларёй цы адёмтё цёры, 
уыдонён хи равдисынён. 
Ирон адёмён стыр Уё-
рёсейы дёлбазыр сё 
гёнёнтё фёуёрёхдёр 
сты. Уыцы азты фёзын-
дысты раздзогтё, сё цар-
ды сёйраг нысаныл адё-
мён лёггад кёнын чи 
нымадта, уыдоны ‘хсён 
Хетёгкаты Къоста дёр. 
Зёрдиаг арфё кёнын, 
ног чиныджы рауагъдыл 
чи бакуыста, уыдонён. 
Мах хъуамё нё культу-
рё, нё традицитё, нё 
зонындзинёдты рёзтыл 
ёмхъаруйё архайём. Рох 
кёнён нёй, Уёрёсе цас 
хёрзты бацыд зёххы къо-
рийы бирё бёстётён, 
уый. Абон цы хорз хъуыд-
даджы тыххёй ёрымбырд 
стём, уый дёр дзуры нё 
иудзинадыл, – загъта Тус-

къаты Таймураз йё ар-
фёйы ныхёсты. 
Колумбиаг тёлмацгё-

нёджы куыстён аккаг аргъ 
скодтой республикёйы 
разамынд, лёвёрд ын ёр-
цыд майдан «Ирыстоны на-
мысён».
Стыр ёвёрён ацы 

хъуыддагмё бахаста 
Хъуыссёты Азёмёт. 
Ирыстонёй дард ран кус-
гёйё, нё рох кёны йё 
уидёгтё.  Азёмёт йё-
хёдёг куыд зёгъы, афтё-

мёй йём Къостайы испай-
наг ёвзагмё ратёлмац 
кёныны  хъёппёрис фё-
зындис, Расул Гамзатовы 
ёмдзёвгётё куы рацы-
дысты мыхуыры испайнаг 
ёвзагыл, уёд. 

– Адём сё цёссыг нё 
урёдтой, ёмдзёвгё «Жу-
равли» ёмё  Гёздён-
ты бинонты хъысмёт куы 
фехъуыстой, уёд. Мё 
фёндон, Къостайы 165 
азмё чиныг бацёттё кё-

нын, фехъусын кодтон 
нё минёварады. Дыууё 
азмё хъуыддаг сырёзыд. 
Бузныг нё республикёйы 
разамындён, уёлдай буз-
ныг – Уёрёсейы иузёр-
дион хёлар Дарио Фло-
ресён. Раст цыма бирё 
азты Елхоты цард, афтё 

арф базонгё ис ирон адё-
мы культурёимё. Ёмбал 
кёмён нёй уыцы ног чи-
ныджы фёзынд, ёнёмёнг 
ахъаз уыдзён ирон адёмы 
кой дардыл айхъуысынён, 
– загъта Хъуыссёйы-фырт.

– Мёхи стыр амондджы-
ныл нымайын, ахём кад 
мын кёй скодтат, цыт-
джын Хетёгкаты Къостайы 
сфёлдыстадимё кёй ба-
зонгё дён. Музыкёйы 
хуызён хъуысынц, куыд 
ирон, афтё испайнаг ёв-

заг дёр, уый нё иу кёны, 
– загъта тёлмацгёнёг 
ёмё радзырдта, дыууё 
азы куысты тыххёй.
Зёрдёмёхъаргё ны-

хас ракодта РЦИ-Аланийы 
Фысджыты Цёдисы сёр-
дар Хозиты Барис. 

– Къостайён аргъ чи 

кёны, поэзи чи уарзы, 
уыдонён абон стыр бё-
рёгбон у. Сёрыстырдзи-
над нём ёвзёрын кёны. 
Бирё ёвзёгтыл райхъуыст 
Къоста, ныр та ма испай-
наг ёвзагыл дёр, – загъта 
Хозиты Барис, чиныг сара-
зыныл чи бакуыста, уыдо-
нён арфё кёнгёйё.
Ёмбырды архайджыты 

‘хсён фёстёдёр рауад 
цымыдисаг ныхас.

  
ГУГКАТЫ Жаннё  

 Ёхсызгон цау 

Бирёгъты Людмилё – 
уёлахиздзауты рёнхъы

Уёрёсейы Федерацийы Рухсады министрады хъёппёрис ёмё ёх-
хуысёй ёрвылаз арёзт ёрцёуы Уёлёмхасён ахуырады кусджы-
ты арёхстдзинады ёппётуёрёсеон профессионалон конкурс «Сы-
вёллёттён дёттын мё зёрдё» («Сердце отдаю детям») – ёппёты 
вазыгджындёр ёмё ахадгёдёр педагогон конкурс.
Ёмё техникон номинацийы йё 

кёронбёттёны къёпхёнмё Цё-
гат Ирыстоны минёвар Бирёгъ-
ты Людмилё кёй рацыд, уый 
стыр ёхсызгондзинад ёрхаста нё 
республикёйы цёрджытён. Люд-
милё дарддёр тох кёндзён 
конкурсы уёлахиздзауы ном рай-
сыныл.

Ацы аз Уёрёсейы алы регион-
тёй конкурсы архайдта 100 адёй-
магёй фылдёр. Дызёрдыггаг 
нёу, ахём уёлахиз чызджы къу-
хы кёй бафтыд йё ёрвылбонон 
удуёлдай куыст ёмё бёрзонд 
профессионалон цёттёдзинады, 
сёйрагдёр та – сабитём ёнё-
кёрон уарзондзинады руаджы.

Ёдёппётёй федералон кон-
курсы ис дёс номинацийы, знон 
сбёрёг сты сё уёлахиздзаутё 
ёмё ныр сё хъарутё бавзар-
дзысты кёронбёттён къёпхёны. 
Уыдонимё, уёлдёр куыд фёбё-
рёг кодтам, афтёмёй не ‘мзёх-
хон Бирёгъты Людмилё дёр. 
Зёгъын хъёуы уый, ёмё ацы 

егъау мадзал ёрбамбырд кёны, 
йё курдиат, арёхстдзинад ёмё 
уды рёдаудзинадёй сывёллёт-
ты миниуджытё раргом кёнын 
ёмё рёзтён уавёртё чи аразы, 
уёлёмхасён ахуырады къабазы 

уыцы хуыздёр минёвёртты. Уы-
дон ёвдисынц бёрзонд ёмвё-
задыл сё зонындзинёдтё, сёхи 
методикётё, практикон ёгъда-
уёй сё арёхстдзинадимё зон-
гё кёнынц конкурсы архайджыты. 
Афтёмёй уый ёрмёст ерыс нёу, 
фёлё – педагогон куысты ёцёг 
стыр бёрёгбон.
Ёууёндён ис, Бирёгъты Люд-

милё кёронбёттёны дёр кёй 
сарёхсдзён ёмё Ирыстонмё 
уёлахизимё кёй сыздёхдзён!

ГАПБАТЫ Алетё

 Архайд 

Архитектурон форумы агъоммё 
Зындгонд куыд у, афтёмёй 1-2 ок-

тябры Дзёуджыхъёуы ацёудзён ар-
хитектурон форум «АрхАлани». Ёппёт 
хъуыддёгтё конд цёудзысты Национ 
музейы фёзыл, форум суыдзён Архи-
тектурёйы азы сёйраг цау. Архитекту-
рёйы аз фёсидт РЦИ-Аланийы Сёргъ-
лёууёг Сергей МЕНЯЙЛО.

Йё саразыны хъёппёрис равдыстой 
РЦИ-Аланийы Хицауад, Арёзтад ёмё ар-
хитектурёйы министрад, «Уёрёсейы ар-
хитекторты цёдис»-ы регионалон хайад, 
Уёрёсейы Арёзтады министрады ёмё 

Уёрёсейы Архитекторты цёдисы ёх-
хуысёй.

«АрхАлани» у архитекторты, горёт-
тёаразджыты, регионалон ёмё феде-
ралон хицаудзинад, горётты бакастмё 
лёмбынёг чидёриддёр у,  чи сё ёр-
баиу кёндзён, ахём хъуыддаг. Форумы 
райхъуысдзён, Цёгат Кавказы регион-
ты архитектурё абон хъуамё цавёр уа, 
уыцы ныхас. Цавёр уынаффётё хъёуы 
рахёссын, цёмёй фёзыной нырыккон 
горётаг бакастыл. Форумы архайджытён 
сё бон уыдзён сё фёлтёрддзинадёй 
фёхайджын кёнын, ёппёт Кавказыл чи 
фёзындзён, ахём уынаффётё рёгъмё 
рахёссын.
Форумы хъуыддаджы фётк аххёс-

дзён дыууё боныл, ныхас цёудзён 

ёртё залы мидёг. Рёгъмё рахёсдзы-
сты сёйрагдёр темётё, ома, стратегион 
рёзт, «хъазты фётк», цы хъёуы бахъахъ-
хъёнын ёмё рёзын кёнын, цы аразём, 
архитектурё кёй хъёуы, райсом архи-
тектурё чи араздзён. 
Ныхас амонджытё уыдзысты горётты 

сёйраг архитектортё, горётаг рёзты 
институты специалисттё, урбанисттё – 
ёппёт бёстёйё. Архитектурон форум 
байгом уыдзён 1-ём октябры, байгом 
ёй кёндзён РЦИ-Аланийы Сёргълёу-
уёг Сергей Меняйло. Сабырдзинады 
проспекты форумы фёлгёты скён-
дзысты кадджын рацыд, мастер-класстё, 
кавказаг архитекторты куыстыты равдыст, 
ёндёр ахсджиаг хъуыддёгтё.

Яна ВОЙТОВА

 Лёггёдтё 

Фиддоны бёрц 
фёстёмё здахынц

Бирёсывёллонджын 
бинонты сывёллёттё 
фидгёйё профессион 
ахуырад Цёгат Иры-
стоны кёй исынц, уый 
тыххёй паддзахад фид-
доны бёрц фёстёмё 
здахы. Ахём бартё ис, 
бирёсывёллонджыны  
статусы гёххётт йё-
химё кёмён ис, ахём 
бинонтём. Ома, бё-
рёггонд документ.
Компенсаци лёвёрд 

цёуы ныййарджытёй 
иуён кёнё закъоны 
бындурыл ахуырдза-
уы минёвар чи у, уы-
мён. Хъуамё уыдонён 
ахуыргёнёндонимё 
уа бадзырд. Кёд ёмё 
студентыл 18 азы сёх-

хёст, уёд йёхи бон 
дёр у бадзырд бафыс-
сын ёмё компенсаци 
райсыны тыххёй курди-
ат бадёттын.
Алы ахуыры азы кё-

рон дёр компенсаци 
райсён вёййы, фёлё 
ёрмёстдёр ахуыры 
азы кёрон. Хъуыддёг-
тё кёнён ис алы аз 
дёр, фёлё 30 ноябры 
онг, ома, фиддон сёх-
хёст кёныны ахуыры 
аз фёуыны фёстё. 
Курдиат бадёттён ис 
социалон хъахъхъёны-
нады хёстёгдёр офис-
мё, МФЦ-онлайнмё, 
«Госуслуги»-мё (ный-
йарджытён), посты 
бастдзинады хайадмё, 

кёй йё райстой, ахём 
бёрёггёнёнимё.
Курдиатмё бафтау-

ын хъёуы, ахуыры тых-
хёй бадзырды къопи, 
азы дёргъы фиддонты 
документтё, ахуыра-
ды кусёндонёй справ-
кё ёмё ёнёхъомтёй 
разыдзинад документ-
тё бакусыны тыххёй. 
Бёстондёр хабёрттё 
райсён ис хъёстёгдёр 
уём цы социалон хъахъ-
хъёнынады службё ис, 
уырдыгёй.

Фёллой ёмё социалон 
рёзты министрады 

пресс-службё

 Хицауадёй  

Ёххуысы мадзёлттё 
куыстуёттён

РЦИ-Аланийы Хицауады Сёрдар ДЗАНАЙТЫ 
Барис цы ёмбырд амыдта, уым ныхас цыд респуб-
ликёйы инвестицитё ёмё промышленносты къаба-
зён ёххуысы фёрёзтыл. Бёлвырддёрёй та – про-
филон министрад, йё бёрны уёвёг заводтё ёмё 
куыстуёттён  цы субсидитё радих кёны, уыдонёй 
куыд пайдагонд цёуы, ууыл. 
Ёмбырды уёлдай ёр-

гом аздёхтой къабазён 
паддзахадон ёххуысы 
фарстатём. Паддзахадон 
программёты фёлгёты 
2026 азмё финанстё ра-

дих кодтой 44 милуан со-
мёй фылдёр. Уыдон иу-
уылдёр лёвёрд цёуынц 
Цёгат Ирыстоны промыш-
ленносты фонды бындурон 
рацарёзтмё.

2022 азёй 2026 азмё 
республикёйы промыш-
ленносты фонды рёз-
тён лёвёрд ёрцыд 560 
милуан сомы бёрц. Уыцы 
рёстёгмё организаци 
финансон ёххуыс бакод-
та, сё иумёйаг аргъ 540 
милуан сомы кёмён у, 
ахём 16 инвестицион про-
ектён. 
Ёмбырды ма ныхас цыд 

Дзёуджыхъёуы «Адёмон 
аивадон ёрмадзты рёзты 
центр»-ы куыстыл. Куыд 
фёбёрёг кодтой, афтё-

мёй ацы уагдон рагёй-
дёр йёхимё ‘лвасы нё 
республикёйы цёрджыты 
ёмё уазджыты ёргом. 
Ёдзухёй дёр дзы арёзт 
ёрцёуынц мастер-клас-
стё, адёмон дёснытё се 
сфёлдыстад равдисынц 
алыхуызон фестивальтё, 
равдыстытё ёмё фо-
румты. Зёгъём, адёмон 
дёсныты арёзт дзауматё 
ёвдыст цыдысты, хёрз 
ёрёджы туристон комп-
лекс «Мамысон»-ы арёзт 
арт-конкурсы. 

Дзанайты Барис про-
филон ведомствё ёмё 
Центры разамындён  ба-
фёдзёхста, цёмёй дард-
дёр дёр сё равдыст 
продукцийы хёрзхъёддзи-
надыл куыд кусой, уый. Хи-
цауады Сёрдары ныхасмё 
гёсгё, ацы архайды хуыз 
канд нё адёмы культу-
рё ёвдиса ёмё парахат 
кёна, фёлё ма хъуамё 
республикёйы бюджетмё 
дёр ёфтиаг хёсса. 

– Промышленнон комп-
лекс – у Цёгат Ирысто-
ны экономикёйы фидар 
бындур. Мах уынём уё 
ёнтыстдзинёдтё, фёлё 
ахсджиаг у дарддёр дёр 
архайын. Республикёйы 
Сёргълёууёг Сергей 
Меняйло куыд фёбёрёг 
кодта, афтёмёй промыш-
леннон къабазы рёзт, цы 
лыггёнинаг фарстатё дзы 
сёмбырд, – уыдон сты нё 
куысты ахсджиаг нысан. 
Мах хъуамё ахём уавёр-
тё саразём республи-
кёйы, алы куыстуат дёр 
ёххуысы мадзёлттё куыд 
ёнкъара, ёмё йё фидён-
мё фидар къахдзёфтёй 
цёуа, – бахахх кодта Дза-
найты Барис.

ХЪОЙБАЙТЫ Галинё

 Мемориалон фёйнёг  

Юрий Лужковы кадён
Беслёны скъо-

лайы къулыл фёзынд 
Мёскуыйы раздё-
ры разамонёг Юрий 
ЛУЖКОВЫ мемо-
риалон фёйнёг. Ацы 
зёрдылдарён хъуыд-
даджы архайдтой хи-
цаудзинады оргёнты 
минёвёрттё, Юрий 
Лужковы бынты рёзты 
фонды хицау Геннадий 
ТЕРЕБКОВ, ахуыр-
гёнджытё, скъоладзау-
тё.

Ацы мемориалон фёй-
нёджы руаджы Юрий 
Лужковы бавёрён Бес-
лёны рёзт ёмё горё-
ты цёрджытён ёххуы-
сы хъуыддёгтё рох нё 
уыдзысты. Уый  2004 азы,  
1-3 сентябры террори-
стон акты фёстё Беслё-
ны сарёзта дыууё скъо-
лайы, уыдонимё – мёнё 
ныртёккё мемориалон 
фёйнёг кёй къулыл 

фёзынд, уыцы скъола 
дёр. 
Юрий Лужков йёхёдёг 

дёр 2005 азы сёмбёлд 
Беслёны ёмё архайд-
та уыцы дыууё скъолайы 
байгом кёныны. Уёрё-
сейы Президент Владимир 
Путин бафыста, 2026 азы 
Юрий Лужковы райгуырды 
90 азы сбёрёг кёныны 
тыххёй Указ. Йё раныхасы 
Геннадий Теребков куыд 
фёбёрёг кодта, афтё-

мёй ёнёхъён бёстёйы 
цы зёрдылдарён хъуыд-
дёгтё арёзт цёуынц, 
уыдоны ‘хсён ацы мемо-
риалон фёйнёг у ёппёты 
ахсджиагдёр. Уыцы хъу-
ыддаджы бантыстмё йё 
хъус дардта Юрий Лужко-
вы идёдз Елена Батури-
на.

Беслёны бынёттон 
хиуынаффёйады 
администрацийы 
пресс-службё

 Нысантё  

Хъёууон хёдзарады 
райрёзтён

Уёрёсейы Феде-
рацийы Хицауад Цё-
гат Ирыстонён радих 
кёндзён 316,9 милуан 
сомы, агропромышлен-
нон къабазы ахсджиаг-
дёр хёстё республикё 
ацы аз цёмёй сёххёст 
кёна, уый тыххёй. 
Уыцы нысанимё Цёгат 

Кавказы федералон зылды 
ёхсёз регионён ёдёп-
пёт радих кёндзысты 5,5 
миллиард сомёй фыл-
дёр. Цёгат Ирыстонёй 
уёлдай финансон ёххуыс 
райсдзысты Дагестан, Кё-
сёг-Балхъар, Стъараполы 
край, Хъёрёсе-Черкесты 
ёмё Мёхъёлы республи-
кётё. 
Уёрёсейы Федерацийы 

иннё субъекттён субси-
диты хуызы лёвёрд ёр-
цёудзён 32,5 миллиард 

сомы ахджиагдёр про-
екттё сёххёст кёныны 
тыххёй. Уёрёсейы Хи-
цауады куыд ёмбарын 
кёнынц, афтёмёй ёхца 
лёвёрд цёуынц хъёууон 
хёдзарады райрёзты пад-
дзахадон программёйы 
фёлгёты. Уыцы програм-
мёйы фёрцы федера-
лон бюджетёй субсидиты 
хуызы ёххуыс лёвёрд 
цёуы хортыды фёзуёттё, 
хъёууонхёдзарадон фос 
ёмё аквакультурёйы 
объекттё бафёдзёхсы-
ны фёдыл бадзырдтём 
гёсгё фёдзёхстадон 
премийы хай бафидынён. 
Уыцы нысантён федера-
лон бюджет ацы аз ба-
хардз кёндзён 5,5 милли-
ард сомёй фылдёр. 

Нё уацхёссёг

Фидёны тыллёгёрзадён – фидар бындур
Фёззёджы Цёгат Ирыстоны зёхкусджытён 
бирё куыст ис. Фыццаджыдёр, фидёны тыл-
лёгёрзадён хъуамё фёззыгёнд культуртё 
байтауой 70 мин гектары.
РЦИ-Аланийы Хъёу-

уон хёдзарады министрад 
куыд хъусын кёны, аф-
тёмёй 43 мин гектары 
фёзуаты хъуамё байтауой 
фёззыгёнд мёнёу, 8,5 
мин гектарыл – хъёбёр-
хор ёмё 18,5 мин гекта-
рыл — рапс.
Ам бафиппайын хъёуы 

уый, ёмё, зёхкусджытё 
цы мыггаджы ёрмёгёй 
пайда кёнынц, уый кёй 

у фыдыбёстаг селекцио-
нерты архайды фёстиуёг. 
Тауён куыстытё цёуынц 
нысангонд ёмгъуыдтём 
гёсгё.
Уё зёрдыл уын ёрлёу-

уын кёндзыстём, уалдзы-
гёнд культуртё регионы 
ёфснайд ёрцыд 97 мин 
гектары фёзуаты. Уыдо-
нёй нартхор нёмыгён — 
70,4 мин гектары, лыстёг 
гён — 2,5 мин гектары, 

ёхсынён — 8,2 мин гекта-
ры, хъёбёрхор — 1,4 мин 
гектары ёмё сысджы — 1 
мин гектары.
Кёд ёрдзон уавёртё 

бынтон зёрдёмёдзёугё 
нё уыдысты ёмё уавёр-
тё зёхкусджытён цёлх-
дуртё ёвёрдтой, уёд-
дёр сё «фёззыгон найё» 
хъёстаг не сты. Ныр та уал 
се ‘ппёт хъарутёй дёр 
архайынц 2027 азы тыл-
лёгёрзадён ёмбёлгё, 
хёрзхъёд бындур сёвё-
рыныл.

БУТАТЫ Азёмёт

 Ифтонгад  

Ноггонд библиотекё
Ивгъуыды цёстёй акёсгёйё, библиотекё у, цард 

сабыргай кём цёуы, чингуытё кёсын бирё чи уар-
зы, уыдонмё ёнхъёлмё кём кёсынц, ахём бынат. 
Ёрёджы телеуынынады ёвдыстой, мёскуыйаг бёлц-
цёттё Якутийы куыд сёмбёлдысты, куыд бабёрёг 
кодтой сё нырыккондёр библиотекётёй иу.

Афтё зёгъён ис, ёмё, 
уый уыд, нырыккондёр 
авналёнтёй чингуытё 
уарзджытё кём пайда кё-
нынц, ахём ран. Адёйма-
джы дисы алцыдёр ёф-
тыдта, уый дын ком-
пьютерон технологитё, 
иннё ‘рдыгёй – цифрон 
авналёнтё. Фёлё нё 
бон бафиппайын у, ёмё 
Дзёуджыхъёуы дёр ны-
рыккон библиотекё кёй 
фёзынд, уый. Кырджали-
йаг уынджы 29-ём хёдза-
ры байгом ахём чиныгдон.
Бёстыхайы бындуро-

нёй баивтой интерьер, 
йё ёддаг бакаст, фёзуат 
цалдёр дихы акодтой. Сё 

иу уыдзён сывёллётты, 
ёрыгётты, иннё – хистёр 
кары кёсджыты бынат. 
Чингуытёй уёлдай ёрба-
цёуёг адём суыдзысты 
сёрмагонд цёсткёсёнты 
хицёуттё, йё бынат дзы 
ссардта пианино. Ис дзы 
алыхуызон зонындзинёд-
тё райсыны фадёттё, 
ныхас кёныны, фёллад 
уадзыны уавёртё.
Библиотекёйы фонд 

зынгё фёхъёздыгдёр, 
фёзынд дзы национ, клас-
сикон, къабёзты, сывёл-
лётты, нырыккон литера-
турё. Дзёуджыхъёуы мэр 
Милдзыхты Вячеслав 
куыд зёгъы, афтёмёй 

горёты алы районты хъу-
амё фёзыной чиныг кё-
сыны, ныхас кёныны, аху-
ыр кёныны фадёттимё 
ахём библиотекётё. «Ацы 
микрорайоны цёрджытё 
уал райстой, нё лёвар, 

дарддёр дёр архайдзыс-
тём. Дзёуджыхъёуы алы 
районы дёр хъуамё ахём 
бынат фёзына», – фё-
бёрёг кодта Милдзыхы-
фырт.
Тагъд, Дзёуджыхъё-

уы, Къостайы проспекты 
92-ём хёдзары дёр фё-
зындзён ахём ноггонд 
библиотекё. Куыстытё 
конд цёуынц национ про-
ект «Бинонтё»-йы фёлгё-
ты.

Дзёуджыхъёуы 
бынёттон 

хиуынаффёйады 
администрацийы 
пресс-службё

 Лекци  

Наркотикты тёссагдзинёдтё
Беслёны Базарадон-эконо-

микон колледжы студенттё 
байхъуыстой, пъёлицёйы кус-
джытё сын цы лекци бакасты-
сты, уымё. Ныхас цыдис нар-
котиктёй ёнё бындурёй пайда 
кёныныл.
Рахизфарсы районы Ёнахъомты 

хъуыддёгты фёдыл дёлхайады 
пъёлицёйёгтё дзырдтой психо-
тропон буаргъёдтёй, ёнёзакъо-
нёй наркотиктёй пайда кёныны 
фарстатыл. Хъуамё ёрыгон фёл-
тёрмё уа барадон зонындзинёд-
тё, бёрнондзинад. Психотропон 
буаргъёдтёй, ёнёзакъонёй нар-
котиктёй пайда кёнын йё фё-
стё сайы бирё зындзинёдтё, 
тёссагдзинёдтё. Адёймаджы 
сконд баййафы тыхстытё, фёстё-
мё раздахён кёмёй нёй, ахём 
ивддзинёдтё.

Бынтон уёззау рауайынц, 
ёнахъомтё ахём фёрёзтыл куы 
фёцалх вёййынц, уый фёстиу-
джытё. Бёслёйнаг пъёлицёйёг-
тё студенттён сё зёрдыл ёрлёу-
уын кодтой, наркотиктё, психотро-
пон фёрёзтё хёдзары дарын, пай-
да сё, парахат сё кёныны тыххёй 
цы уголовон ёфхёрд ёнхъёлмё 
кёсы, уыдёттё. Ёрыгон адёйма-
гыл иугёр 14 азы сёххёст, уёд йё 
бон дзуапп дёттын у закъоны раз.
Лекцикёсджытё ма кёронбёт-

тён фёбёрёг кодтой, ахём ца-
утём уазал цёстёй кёсён кёй 
нёй, алкёй бон дёр сё у наркотик-
ты ёнёзакъон зилдухмё йё ахаст 
равдисын. Тёссаг, знаггадхёссёг 
фёрёзтёй пайда кёныны тыххёй 
лекцитён сё ахадындзинад у бёр-
зонд.

Рахизфарсы районы 
мидхъуыддёгты хайады 

пресс-службё

 Не ‘мбёстёгтё 

Мысосты цардвёндаг
Гайттаты Тасолтаны фырт Мысосты хъыс-
мётыл аивадон киноныв ис сисён, бёлвырдёй 
дзы разынид ирон лёджы цард ёцёгёлон бёс-
тёйы, йё ацыды аххосёгтё, куыд ёмё цё-
мён афтё рауад йё цардвёндаг. Арёхдёр 
трагикон уыд. Фыдёлты зёхмё йын раздё-
хён нал уыд, бинонтё, хиуёттём ныффыссын, 
кёнё сём ёрбадзурын тёрсгё кодта, «куы сё 
бафхёрой»-ы мётёй ёмё афтёмёй, мыд цёх-
химё хёргёйё, ‘рвыста йё бонтё.

Гайттаты бинонтё Фый-
йаджыбылы астёуккаг 
сыхы цардысты, Тасолта-
нён йё цардёмбалимё 
рантыст цыппар лёппуйы 
ёмё цыппар чызджы, 

фырттёй иу – Мысост, 
службё кодта паддзахы 
ёфсады, сёрыстыр дзы 
куыд нё уыдысты йё хи-
уёттё. Октябры револю-
цийы фёстё азты, Мы-
сост – паддзахы ёфсады 
афицер, хёцыд «дикая 
дивизия»-йы рёнхъыты, 
бёстё куы ‘рсабыр, уёд 
сыздёхт Фыййаджыбыл-
мё. Ирыстонмё схаста, 
уыцы рёстёджы стём 
чи уыд, царды уыцы ног-
дзинад – ёфсёддон бы-
дираг телефон. Йё хотёй 
дыууёйё дзуарыхъёуккаг 
чындзытё уыдысты. Мы-
сост бавдёлд ёмё теле-
фон сё иутём – Гуыриа-
тём, бауагъта. Советон 
хицаудзинад ёрфидар 
ёмё оргёнты кусджытё, 
Мысостён, куыд паддзахы 
ёфсады службёгёнёг, 
афтё йё фёдыл зилын 
райдыдтой. Йё хорз ём-
бал Мамсыраты Темырбо-
латимё сё бахъуыд сёхи 
бааууон кёнын, науёд 
сё хъуыддаг хёрзтёй нё 
уыд – ёрцахстаиккой сё. 
Сфёнд кодтой Ирысто-
нёй фёсарёнтём сёхи 
айсын. Сё ацыды размё 
ма хёрзбон зёгъынмё 
бинонтём бацыдысты, 
чындз Верё ёнхъёлцау 
уыд, ёмё сын Темырбо-
лат бафёдзёхста, лёппу 
куы райгуыра, уёд-иу ыл 
мё ном сёвёрут, зёгъ-
гё. Йё фёдзёхст ын 
сёххёст кодтой, фёлё 
дыууё ‘мбалмё уыцы ха-
бар нал фехъуыст...
Арвыкомыл хъуамё 

ахызтаиккой Гуырдзыс-
тонмё, уырдыгёй – Турк-
мё. Гуырдзыстонмё хё-
цёнгёрзтимё нё уагъ-
той цёуын, ёмё сё 
дыууё хёлары Къобы 
Абайтём ныууагътой, сё-
хёдёг сё фёндаг дард-
дёр акодтой. Лигъдонтё 
цы баисты, уый нал рабё-
рёг, ёрмёст бинонтём 
ёрбайхъуыст, Туркмё 
цёугёйё, Сау денджы-
зы сёрты науыл ленк 
кёнгёйё, Мысост дуэ-
лы фёмард, зёгъгё, ха-
бар. Фёлё, йё амондён, 
лёппу ёгасёй баззад. 
Туркёй ацыд Канадёмё, 
фёлё уым дёр не ‘рбы-
натон ёмё йе ‘рцёуёг-

гаджы цард Уругваймё 
фёхаста. Уыцы хабёрт-
тё сбёрёг сты, Мысосты 
‘фсымёры байзёддаг 
Гайттаты Эльбрус йё фы-
дёлы агурын куы райдыд-

та, уёд. Уругвайён Уё-
рёсейы цы минёварад 
ис, уырдыгёй йём 2014 
азы мартъийы Уёрё-
сейы минёвар Уругвайы 
Алексей Лабецкий сёр-
выста фыстёг, хиуёттё 
базыдтой Мысосты цар-
ды хабёрттё: «На Ваше 
обращение об оказании 
помощи в поисках инфор-
мации о Мисосте Гайто-
ве сообщаем следующее. 
Мисост Гайтов (как и мно-
гие офицеры царской ар-
мии) в начале двадцатых 
годов прибыл а Уругвай 
(предположительно из Ар-
гентины) через турецкие 
лагеря на островах Лем-
нос, Галиполия и других. 
Он был одним из видных 
представителей «Казачье-
го центра», созданного 
офицерами русской ар-
мии в этой латиноамери-
канской стране», – загъд 
уыд минёвары фыстё-
джы. Уругвайы минёвара-
дёй йём сёрвыстой чи-
ныг «Русские в Уругвайе: 
история и современность» 

дёр, мыхуыры рацыд иу-
мёйаг редакцигондёй, 
сё сёргъы – Уёрёсейы 
Ёххёстбарджын минё-
вар Уругвайы Кошкин Ни-
колайы фырт Сергей, аф-
тёмёй.
Куыд сбёрёг, афтё-

мёй ма латинагамерикаг 
паддзахадмё йемё аф-
тыд беслёйнаг Алыккаты 
Петр дёр, фёлё уый тых-
хёй ёрмёджы авторён 
ницы базонын бафтыд йё 
къухы. Ёрхёсдзыстём 
ёрмёджы хъайтары тых-
хёй чиныгёй ист цитатё: 
«Хъазахъхъаг центр»-ы 
уёнгты ‘хсёнёй «дикая 
дивизия»-йы ирон лёппу, 
монархист Гайттаты Мы-
сост хицён кёны йе ‘ргом 
зёрдёйё у сыгъдёгзёр-
дё ёмё цёсгомджын 
адёймаг. Йё ныхас – 
кавказаг ёвзаджы здёхт, 
фёлё йыл исчи фёгуы-
рысхо, уырыссаг нё дё, 
зёгъгё, ууыл, уёд-иу ын 
тынг хъыг уыд, фётёргай-
иу ис». Ёмбырдгондёй 
базыдтам, уёрёсейаг 
мигрантты ёхсёнад «Хъа-
захъхъаг центр»-ён сёхи 
агъуыст кёй нё уыд ёмё 
кёй ёмбырд кодтой хё-
дзёртты, арёхдёр – 
Ла-Техайы районы май-
къоппаг хъазахъхъаг Ми-
хаил Морозовы (граждай-
наг хёсты рёстёг хёцыд 
Кавказы партизанты къор-
ды), стёй иугонды зынд-
гонд минёвёрттё Гайт-

таты Мысост ёмё Семен 
Павловы хёдзёртты.
Латинаг паддзаха-

ды цёргёйё, Мысост 
службё кодта Уругвайы 
Транспорт ёмё ёхсёна-
дон куыстыты министра-
ды, йё бёрны уыдысты 
Фёндёгтё ёмё цёу-
гёдётты сёрты хидты 
арёзтёдтё. Йё фёстё 
баззад, зебуйы сыкъайё 
Рио-Негройы цёугёдо-
ны сёрты хид байгом 
кёныны номыл цы сёны 
кубок сарёзта, уый. Клу-
бы уёнгтё ёмё уыдоны 
цот ёй бирё уарзтой. 
Арёх-иу ёрбацыдысты, 
Ла-Платыйы цёугёдоны 
былгёрон Плайа-Паскуа-
льы поселочы цы хёдзар 
сарёзта, уырдём. Хохаг 
цардыуагмё гёсгё хё-
дзары ‘мкъул цы мё-
сыг самайын кодта, 
уырдыгёй-иу фёлгёсы-
дысты доны былты тыгъ-
дады рёсугъддзинадмё.
Фыццаг рёстёг эми-

грацийы уёвёг уырыссаг 
ёхсёнады минёвёрттё 
бирё зындзинёдтё бав-
зёрстой. Цёмёй сыдёй 
ма амёлой, уый тыххёй-
иу кусынмё бацыдысты 
бёхтёрёгёй, бёхтём 
зилёгёй, куыстой дуар-
гёсёй, цыдысты цуаны 
ёмё ахстой кёсаг. Рёс-
тёг цыд, ёмё сын ёр-
дзёй лёвёрд арёх-
стдзинад ёмё сё курди-
атимё баст миниуджыты 
фёрцы бирётё сарёз-
той хёдзёрттё, дардтой 
фос, хёрзмыггаг бёхтё. 
Иннётё та кодтой ёрм-
гуыст, службё кодтой ла-
тинаг паддзахады алыхуы-
зон куыстуётты.
Зынгё ёнтыстдзи-

нёдтё бафтыд Мысосты 
къухы Уругвайы ёфсён-
вёндаджы компанийы 
кусгёйё, уыд англисёгты 
къухы. Стыр аргъ ын код-
той, ёгъдауджын, куыст-
хъом, ёууёнкджын адёй-
маг кёй уыд, уый тыххёй. 
Бабар ын кодтой егъау 
арёзтадон проекттё иф-
тонг кёныны хъуыддаг. 
Уый хыгъд ёй чидёртё 
бынёттон кусджытёй нё 
уарзтой. Домаг уыд, нё 
уарзта магусатё ёмё, 
давгё чи кодта, уыдоны. 
Куы ёрзёронд, уёд-иу 
арёх бадт Уёрёсейы ми-
нёварады раз ёмё-иу 
Ирыстонёй йемё кёй ра-
хаста, уыцы хёрынкъайё 
лёдзёг ёхсёста. Абон 
дёр ма, минёварады цур 
цы музей ис, уый авджы 
фёстё лёууы экспона-
тён. Бинонтё не скодта, 
цот дёр ын нё баззад. 
Уёрёсейы минёварадён 
бантыст, дзуарёфтыд 
фыд кёмён уыд, уыцы 
чызджы ссарын. Таисия 
Морозова хорз бахъуыды 
кодта Мысосты, цард го-
рёт Монтевидеойы, йё 
цардёй ёрёджы ахицён. 
Эльбрусён бёргё ба-
вёрдта зёрдё Мысосты 
ингён сарынёй, фёлё 
карджын сылгоймагён 
уый йё бон нал бацис.
Афтё, сё Фыдыбёс-

тёмё тагъд рёстёджы 
кёй раздёхдзысты, ууыл 
ёууёндгёйё, ирон лёг 
ёцёгёлон бёстёйы 
дёр тырныдта йё адёмы 
хёдбындурдзинад ёмё 
фёткёвёрд бахъахъхъё-
нынмё. Чи зоны, цард-
ёмбал дёр уымён нё 
равзёрста, йё бынтё 
дёр ёцёгёлон бёстёйы 
дзёгъёлёй уымён баз-
задысты…
Фёсныхас: Дзёвгар 

рёстёг рацыд йё амё-
лётёй, цалынмё Гайтта-
ты Мысосты зианы хабар 
Уругвайё Ирыстонмё нё 
сыхъуыст, уёдёй. Ирон 
ёгъдаумё гёсгё йын йе 
‘фсымёр Гаврилы фырт 
Джабраил йё хёдза-
ры скодта хист, йё рай-
гуырён Фыййаджыбылёй 
йём йё ном ссарынмё, 
кад ын скёнынмё ‘рба-
цыдысты мыггаджы ми-
нёвёрттё, стёй хъёу-
бёсты цёрджытё.

ХУЫБИАТЫ Ларисё,
къамтё ёрбарвыста 

ГАЙТТАТЫ Албег

 Ёхсызгон цау 

Ног чиныг 
Фёрнион Къостайы 

тыххёй…
Ирон литературёйы курдиатджын минёвёрттёй 

иу уыд зындгонд фыссёг, драматург, поэт ёмё 
публицист Фёрниаты Къоста (Къоста Фёрнион). 
Йё цыбыр, фёлё сфёлдыстадон бёркадёй хъёз-
дыг ёмё мидисджын царды, цы литературон бын-
тё ныууагъта, уыдонён сё зынгёдёр у фыццаг 
ирон роман «Уады уынёр».

Цард ёгъатыр ёмё мёнгард у. Йё тёккё сфёл-
дыстадон хъаруйы куы уыд Фёрнион, уыцы рёс-
тёг, ивгъуыд ёнусы 30-ём азты, бахауд политикон 
репресситы. Йе сфёлдыстадон бынтё абоны онг сё 
фылдёр нымад сты сёфтыл. Фёлё дзы цы удвёллой 
баззад чиныгкёсёг фёлтёртён, уый дёр у ахадгё 
ёмё арфхъуыдыджын.
Фёрниаты мыггаг сё иумёйаг уынаффёйё 

Дзёуджыхъёуы Никитины уынджы, Фёрнион кём 
цард, уыцы ёртыккёгём хёдзары къулыл бакод-
той йё номарён къёй. Йё автор у курдиатджын 
скульптор Кцойты Азёмёт.
Фёрниаты мыггаджы хистёртёй иу – Сулейман 

уырыссаг ёвзагмё раивта ёмё 2018 азы Дзёуджы-
хъёуы Гасситы Викторы номыл полиграфион куыст-
уаты хицён чингуытёй рауагъта ирон ёмё уырыссаг 
ёвзёгтыл Къостайы роман «Уады уынёр». Йе ’мдзёв-
гётё, драмё «Хёрзбон».
Фёрнионы уацмысты тёлмацтыл кусгёйё, Фёрни-

аты Дзибусы фырт Сулейман нё республикёйы Архив 
ёмё Федералон Ёдасдзинады службёйы базонгё, 
йё зындгонд ёрвад репресситы азары цёй ёмё кёй 
аххосёй басыгъд, уыцы ёрмёджытимё. Фёагуырд-
та йын йё роман «Уады уынёр»-ы кёронбёттён хай. 
Фёлё кёд йе ссарын йё къухы нё бафтыд, уёддёр 
йё ныфс нё асаст. Райдыдта ёмбырд кёнын ёмё 
ирон ёвзагёй уырыссагмё ратёлмац кодта, Хуссар 
ёмё Цёгат Ирыстоны литературёиртасджыты фёл-
тёртё цы критикон уацтё ёмё очерктё, мысинёгтё 
ёмё уацтё ныффыстой, уыдон.
Ёрёджы та Дзёуджыхъёуы Гасситы Викторы но-

мыл полиграфион куыстуаты рацыд чиныг «Тебя мы 
помним, Фарнион». Кёд чиныг уырыссаг ёвзагыл 
фыст у, цёмёй йё фылдёр адём бакёсой, уыцы 
нысанён, уёддёр ёй чи райса йё къухмё, уыдон 
дзы, хистёртё дёр ёмё кёстёртё дёр, ссар-
дзысты ёрмёг ёдзард курдиатджын фыссёг, поэт, 
драматург ёмё публицист Фёрнион Къостайы тых-
хёй. Райдайы Фёрниаты Сулейманы уац «Возвра-
щение Фарниона из небытия»-йё. Уым автор фыссы, 
зындгонд прозаикы ном сёнусон кёныныл йёхёдёг 
ёмё Фёрниаты мыггаг куыд зёрдиагёй архайынц, 
уый тыххёй, йё уацмысты ног ёмбырдгёндтё абоны 
чиныгкёсджыты фёлтёртём фёндаг куыд агуырд-
той, уый.
Дарддёр ног чиныг «Тебя мы помним, Фарнион»-ы 

сты Къостайы фыст критикон уацтё ивгъуыд ёнусы 
20-30-ём азты ирон литературёйы рёзт ёмё лыг-
гёнинаг фарстаты фёдыл. Фёрнион Къоста реп-
ресситы арты цёй аххосёй бахауд ёмё дзы куыд 
басыгъд, уый тыххёй та бакёсён ис ёртыккаг сёр-
гонды.
Цыппёрём сёргонд арёзт у Фёрнионы цард ёмё 

бирёвёрсыг сфёлдыстады фёдыл зындгонд литера-
турон критиктё, фысджытё, политиктё, ёхсёнадон 
архайджытё ёмё журналисттё: Тыбылты Алыксандр, 
Дзугаты Георги, Дзуццаты Хадзы-Мурат, Малиты 
Васо, Дзанайты Зарё, Мёргъиты Къоста, Мёрзой-
ты Сергей, Тедеты Рюрик, Цгъойты Хазби, Дзугаты 
Къоста, Тъехты Тамерлан, Тезиаты Мёдинё, Бигъаты 
Хетёг, Тебиаты Юри, Кочиты Ингё, алы азты цы ёр-
мёджытё ныффыстой, уыдонёй.
Фёндзём хайы сты Фёрниаты Къостайы ёмдзёв-

гётё ёмё кадджытё уырыссаг ёвзагмё тёлмацёй.
Зындгонд фыссёджы трагикон хъысмёт ёвдисёг 

ёхсёзём сёргонды сты хъуыддаджы гёххёттытё 
ёмё ёндёр мидисджын ёрмёджытё.
Чиныг «Тебя мы помним, Фарнион» у хорз лёвар 

ирон литературёйы фёрстытё иртасёг ахуыргёнд-
тён, мадёлон ёвзаджы ахуыргёнджытён, исто-
риктё ёмё журналисттён, аспиранттё ёмё сту-
денттён, чиныгкёсджыты фёлтёртён. Йё тираж – 
200 экземпляры. Йё саразёг Фёрниаты Сулейман 
йё разныхасы зёрдиаг арфё кёны Фёрниаты мыг-
гаджы минёвёрттён, Гасситы Викторы номыл по-
лиграфион куыстуаты разамонёг Хъалёгаты Рафик 
ёмё йе ‘мкусджытён.

ГАСАНТЫ Валери
Таисия Таисия МОРОЗЫМОРОЗЫ чындзёхсёв чындзёхсёв

Мысост мигранттимёМысост мигранттимё

Галиуырдыгёй Галиуырдыгёй ГАЙТТАТЫГАЙТТАТЫ Мысост Мысост

Покраска ворот компрессором, 
не снимая ворот.

Тел.: 8-918-706-65-15 
(Казбек).

Металлоизделия: 
ворота, двери, 

навесы из лексана, 
металлоконструкции 
любой сложности.

Тел.: 
8-928-928-88-24.

Обслуживание колонок и котлов.
Тел.: 8-961-821-90-88.

 Спортивон фидиуёг 

Газет "Рёстдзинад"Газет "Рёстдзинад"
хицён адёймёгтё, куыстуёттё, коо-

перативтё, алыхуызон фирмётё, киноте-
атртё, клубтё ёмё салонтёй асламдёр 
ёргътёй исы алыхуызон хъусынгёнинёг-
тё — бёрёгбёттё, куывдтё, чындзёх-
сёвтё ёмё райгуырён бонты фёдыл 
арфётё, тёфёрфёстё, мысён бонты 
ёрмёджытё, рекламё, уыимё — газеты ра-
дон, науёд та хёстёгдёр номыртём.
КУСГЁ БОНТЁ — къуырисёр, дыццёг, 

ёртыццёг, цыппёрём, майрёмбон (9 саха-
тёй 18 сахатмё).

25-67-0325-67-03

Номыры радхёссёг редактор — Хуыбиаты Ларисё.
 Дизайн: 1-аг фарсён — Гуыцмёзты Зёринё; 
 2-аг фарсён — Халиты Изё;   
 3-аг ёмё 4-ём фёрстён — Рубайты Нелли.
 Корректортё: 1-аг фарсён  — Хъойбайты Галинё; 
         2-аг фарсён — Дзоцъиты Тамарё;
                     3-аг фарсён — Гаглойты Наташё;
         4-ём фарсён – Кёлухты Фатимё.

Выполняем ремонтные работы: 
шпаклевка, обои, карнизы, откосы, 

покраска, ламинат.
Тел.: 8-989-039-78-89 

(Казбек).

Email: rastdzinad@mail.ru
Сайт: www.rastdzinad.ru

Для повышения 
плодородия почвы продаем лучшее 

органическое удобрение – 
конский перегной в мешках. 

Доставка. 
Тел.: 8-928-856-90-89; 

8-928-856-90-83
(Руслан).

Оказываю услуги электрика 
качественно, надежно.

Все виды работ с гарантией. 
Выезд и консультация бесплатно.

Тел.: 8-918-702-00-82 
(Казбек).

РЕКЛАМЁ, ХЪУСЫНГЁНИНЁГТЁ

 Номарён изёр 

Томайты Адёйы 
мысгёйё...

Национ наукон библиотекёйы уыд зындгонд тележурналист, поэт, прозаик 
Томайты Адёйы номарён изёр. Йё саразыныл бацархайдтой библиотекёйы 
хайады методист ХЪАРАТЫ Ритё ёмё ацы рёнхъыты автор – Хетёгкаты 
Къостайы номыл Ирон литературёйы музейы зонадон кусёг. 
Йё царды фылдёр хай 

(50 азёй фылдёр) То-
майты Адё кодта зёрдиаг 
ёмё бёстон сфёлдыста-
дон куыст. Уыд нё рес-
публикёйы телеуынына-
ды комитеты професси-
оналон тележурналистты 
фыццёгтёй иу. Йё рав-
дыстытё уыдысты кёд-
дёриддёр арф мидисёй 
ёххёст: «Алло, мы ищем 
таланты», «Храни меня, 
мой талисман», «Престиж», 
«Святая верность дарова-
нию», «Афтограф»... Уы-
мёй уёлдай, Адё фыста 
ёмё хицён чингуытёй 
алы азты рауагъта уацау-
тё, очерктё, радзырдтё 
ёмё ёмдзёвгётё. Сё 
фылдёр систы адёмён 
уарзон зарджытё. Арёх 
зёлынц радио ёмё теле-
уынынадёй, фехъусён 
сё вёййы сфёлдыстадон 
изёртё, тематикон 
концерттё ёмё рав-
дыстыты.
Томайты Адёйы цард, 

арф зонд ёмё мидкульту-
рёйы миниуджытё ёмё 
бирёвёрсыг сфёлдыста-
дон курдиаты тыххёй сё 

зёрдиаг хъуыдытё загъ-
той: РЦИ-Аланийы адё-
мон артисткё, зындгонд  
диктор Хъулаты Земфирё, 
дёсны журналист ёмё 

амонёг, УФ-йы Журна-
листты цёдисы уёнг Рё-
монаты Ларисё, нё рес-
публикёйы сгуыхт дохтыр 
Джерапты-Белеккаты Ири-

нё, Хёлардзинады рес-
публикон хёдзары дирек-
торы хёдивёг Хъайтыхъты 
Тамарё, зындгонд кино-
режиссер Туаты Теминё, 
ёфсады ветеран, Томайты 
Адёйы телеравдыстыты 
архайёг Николай Песья-
ков.
Хетёгкаты Къостайы но-

мыл Ирон литературёйы 
музейы хистёр зонадон 
кусёг Цыхуырбаты Сергей 
ёмё нё республикёйы 
сгуыхт артисткё Пагёты 
Фатимё иронау ёмё уы-
рыссагау аив бакастысты 
Адёйы фыст ёмдзёвгё-
тё.
Номарён изёры ма фе-

нён уыд зындгонд журна-
листы ист бирё мидис-
джын равдыстытёй хицён 
скъуыддзёгтё, йё цард 
ёмё сфёлдыстадыл дзу-
рёг къамтё, портреттё, 
чингуытё, газеттё ёмё 
журналты мыхуыргонд уац-
тё, йё къухфыстытё.
Номарён изёр сараз-

джытё ёмё уазджытён 
арфё ракодта Томайты 
Адёйы чызг, зындгонд 
журналист ёмё ёхсёна-
дон архайёг Кцойты Дзе-
рассё.

ГАСАНТЫ Валери

Фехтовани

Годжиты Владимиры 
турнир

Дзёуджыхъёуы Спортивон хъёбысхёсты цёттёгёнён центры (Цоколайы-фырты уынджы 23а хёд-
зары) абон, 30 сентябры, райдыдтой дунеон къласы спорты мастер Годжиты Владимиры номарён Ёп-
пётуёрёсеон ерыстё шпагётёй хёцынёй. Турнир ахъаз у паддзахадон программё «Уёрёсейы спорт»-ы 
нысантё сёххёст кёнынён – активон цардыуаг парахат кёнынён, ёрыгон фёлтёры иудадзыг спорты 
архайынмё разёнгард кёнынён.
Уёрёсейы Федерацийы 

алы регионтёй нё рес-
публикёйы сёйраг го-
рётмё ссёудзысты ёмё 
хёрзиуджытё рамбулыныл 
тох кёндзысты дыууёсё-
дёйё фылдёр рёхойгё 
‘хсаргардёй тыхджындёр 
хёцджытё. Уыимё, Цёгат 
Ирыстоны иугонд коман-
дёйы республикёйы кад 
хъахъхъёндзысты хёрз-
дзёттё 30 спортсмены. 
Ерыстё ахёсдзысты ёртё 
боны: 30 сентябры ёмё 1 
октябры тох кёндзысты, 21 

азы онг кёуыл цёуы, уыцы 
чызджытё ёмё лёппутё 
– юниортё, 2-3 октябры 
та сё хъарутё ёвзар-
дзысты, 24 азы онг кёуыл 
цёуы, уыцы спортсментё. 
Ёппёт тохтё дёр райдай-
дзысты 10:00 сахатыл.

Турнир аразджытё сты 
РЦИ-Аланийы Физикон 
культурё ёмё спорты ми-
нистрад ёмё республи-
кёйы Фехтованийы феде-
раци.
Годжиты Владимир у, 

рёхойгё ‘хсаргардёй 

хёцджытёй ирон спорт-
сментёй фыццагдёр ду-
неон ёмвёзадмё чи 
схызт, уыдонёй иу. Тре-
нер Альберт Григоряны 
хъомылгёнинаг бирё 
рёстёджы дёргъы нымад 
уыд нё бёстёйы техникон 

ёгъдауёй тыхджындёр 
фехтовальщикыл. Вла-
димир ёртё хатты рам-
былдта Профессионалон 
цёдисты ёппётцёдисон 
центрон советы чемпио-
нат (ВЦСПС), ёртё хатты 
– Уёрёсейы чемпионат, 
ёртё хатты та бацахста 
Советон Цёдисы ерысты 
призон бынёттё. 1965 
азы Годжийы-фырт дуне-
он чемпионаты рамбылд-
та ёвзист майдан. Курди-
атджын фехтовальщикён 

ма йё къухы бафтыдаид 
ноджы стырдёр спортивон 
ёнтыстдзинёдтё, фёлё 
ёвирхъауёй фёмард.

АГЪНАТЫ Алетё

 Цардёй ист ныв 

Ныхасы бар ракуырдта…
Д

ыгургомы хъёутёй бирё адём хуыздёр 
цардагур ралыгъд быдыры хъёутём. 
Раджы дёр ёмё ныр дёр хёхбёсты 
цард ёнцон нё уыд, ёмё, йё фыды-
уёзёг чи ныууагъта, уыдоны бамбарын 

            ёмбёлы.
Фёлё, чи алыгъд, уыдон сё уидёгтё нё рох кё-

нынц. Алчидёр зоны, цы хъёуы фёзындысты йё 
фыдёлтё дунейы рухсмё, дзуары бон, ёнёмёнг, 
вёййынц бёрёгбоны архайджытё. Цёуынц зиантё 
ёмё цины хъуыддёгтём… Уёдё хохёгтё дёр сё 
хёстёджыты фарсмё балёууынц быдыры хъёуты.
Ёмё Дзынагъамё Дзёрёхмёты зианы хабар куы 

‘рбайхъуыст Чырыстонхъёуёй, уёд йе ‘рвадёлтё 
тымыгъ мёрддзыгой сарёзтой. Ёвёрён бон сёу-
мёрайсом араст сты, сёумёрайсом та уымён, цё-
мёй афойнадыл бынатмё ныххёццё уыдаиккой – 
хохы фёндёгты уёлцъар уыцы заман асфальтёй 
ёмбёрзт нёма уыд, ёмё сё дыууё сахаты ёмё 
‘рдёг цёуын хъуыд, уёлдайдёр – зымёгон.
Ёрхёццё сты. Дзёрёхмёт хорз бынётты фё-

куыста, нымад, кадджын лёг, ёмё, кёд уазал зы-
мёгон бон уыд, уёддёр дзёвгар адём ёрёмбырд 

йё уёрёх тыргъы. Митинг байгом, ёмё ма «доклад-
гёнджытён» кёрон уыдис, зёгъыс?! «О, хорз лёг 
уыдис Дзёрёхмёт, фёлё амард, ёмё ма, хъуамё 
ёгас чи у, уыдон дёр йемё ахона?» – ахём хъуыды 
ныр иу сахатырдёг ёнцой нё лёвёрдта дзынагъай-
аг Хазбийён. Ёмё куыд нё! Нозтыл, мёгуыр, ёп-
пындёр нё быхсыд, райсомёй иу сыкъа фелхъывта, 
йёхи хохы дзуёрттыл бафёдзёхста, фёлё уый кёд 
ёмё кёд уыдис! Агты фёздёг фындзыхъёлтё рёв-
дыдта, сойылвыхты хёрздёф дёр-иу дымгё ёрба-
хаста, уёдё йё «хётёлтё» дёр сыгъдысты, фёлё 
митинджы кёрон нёма зынди, ёмё лёг хъуамё 
куыд не смёсты уыдаид. Иуафон, куы нал фёрёзта, 
уёд размё рацыд ёмё митинджы амонёгмё дзуры, 
мёнён дёр, дам ма иу дзырдыбар ратт. Уый йём 
йё сёрёй ацамыдта, ома, дам, табуафси.
Ёмё Хазби загъта:
– Гъеныр уём абонсарёй хъусын, ёмё йыл иу 

фёдыгъ-дыгъ кёны, иннё йыл фёбёр-бёр кёны. 
Кёд ёй тъыссынмё хъавут, уёд ёй ахёссут, ёмё 
йын мах фёйнё рухсаджы зёгъём!

ГАПБАТЫ Алетё

Къахкъухёй хёст

Руслан Куготов – 
дунеон чемпион

Гуырдзыйы Республикёйы ацыд чемпионат къахкъу-
хёй хёстёй. РЦИ-Аланийы Физикон культурё ёмё 
спорты министрады пресс-службё куыд хъусын кёны, 
афтёмёй ерысты цёгатирыстойнаг спортсмен Руслан 
Куготов сси дунеон чемпион.

Руслан, 97+ уёзы хёцгёйё, 18-21-аздзыд юниорты 
‘хсён разынд ёппёты тыхджындёр ёмё арёхстджын-
дёр ёмё схызт пьедесталы бёрзонддёр къёпхёнмё.

Чемпионат ёрёмбырд кодта 200 фылдёр спортсме-
ны 21 паддзахадёй, уымё гёсгё Руслан Куготовы уё-
лахиз нё республикёйы цёрджытён у уёлдай ёхсыз-
гондёр.

 Бакёс, базон 

Рекордон уазалкёнынад 
Адёймаджы райгас кёнын кёй фёстё бантыст, буа-

ры уыцы рекордон уазалкёнынады бёрцы цас уыд?
Цельсийы 28 градусёй дёлдёр буары температу-

рёйы ёрхауд арёх нымад у мёлётхёссёгыл. Адёй-
маджы райгас кёнын кёй фёстё бантыст, ёрёджы 
дёр ма Цельсийы 14,4 градусы бёрц буары уазалкё-
нынад нымад уыд рекордоныл. Фёлё 2000 азы январы 
29-аздзыд норвегиаг чызг, къахдзоныгътыл тезгъогён-

гёйё, цёугёдоны ныххауд ёмё 40 минуты дёргъы 
ихын доны фёхуыссыд.
Донёй чызджы уёлёмё куы систой, уёд йё зёрдё 

нё куыста, улёфт ём нё уыд, йё буары температурё 
та уыд Цельсийы 13,7 градусы бёрц. Фёлё цыфён-
дыйё дёр медиктён кёй райгас кёнын бантыст, уыцы 
хъыгдардбаййафёг чызгмё «уазал» адзалы фёстиу-
джытё нё рабёрёг сты.

Ёппётёй стырдёр ёмё ёппётёй къаддёр
Хуры системёйы планетётёй ёппётёй стырдёр 

ёмё ёппётёй къаддёр кёцытё сты?
Юпитер у Хуры системёйы ёппётёй стырдёр 

планетё. Йё диаметр у 142984 километры (ома 
Зёххы 11,21 диаметры), йё уёз та – 1898,8 сек-
стиллион тоннёйы (Зёххы 317, 83 уёзы). Юпитеры 
мидёг бацёуиккой Хуры системёйы ёппёт иннё 
планетётё. 

2006 азы августы онг Плутон нымад уыд ёппётёй 

къаддёр планетёйыл. Йё диаметр у 2390 кило-
метры (Зёххёй 5,3 хатты къаддёр), йё уёз та – 
15 квинтиллион тоннёйы (ома нё планетёйы уёзёй 
400 хатты къаддёр). 1930 азёй раздёр куыд уыд, 
афтё ныр дёр Меркурий нымад у ёппётёй къад-
дёр планетёйыл. Ацы космосон объекты диаметр у 
4838 километры (Зёххёй 2,6 хатты къаддёр), йё 
уёз та – 330 квинтиллион тоннёйы (Зёххы уёзёй 
18,1 хатты къаддёр).

